
ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за енергетика (“Службен весник на Република Македонија” бр. 16/11, 136/11, 79/13 и 164/13) се уредуваат целите на енергетската политика, правата и обврските на учесниците на пазарите во енергетскиот сектор во Република Македонија, регулирање на одделни енергетски дејности, изградба на енергетските објекти, надлежностите на Регулаторната комисија за енергетиката на Република Македонија, натамошното отварање на пазарите на енергија и енергенти, зголемување на енергетската ефикасност и промоцијата на користењето на обновливите извори на енергија, при воведување на пазарни услови на стопанисување во енергетскиот сектор и неговата натамошна либерализација. 
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ НА ЗАКОНОТ
Со предложените изменувања и дополнувања на Законот за енергетика се прави доуредување на одредбите кои се однесуваат на енергетската ефикасност, усогласување со Законот за инспекциски надзор во делот со кој се уредува правото на поднесување на жалба против решение донесено од инспекциските органи, до Државната комисија за одлучување во управна постапка и постапка од работен однос во втор степен, како и усогласување со одредбите од законот со Законот за прибавување и размена на податоци и докази по службена должност („Службен весник на РМ’’ бр. 79/13).
Со овој предлог на Закон се воведува обврска за изготвување на елаборат за енергетска ефикасност, со цел со истиот да се влијае кон изградба или реконструкција на згради од аспект на повисока енергетска ефикасност. Поради воведување на овој елаборат се разработува и постапката за добивање на лиценца за изработка на елаборат за енергетска ефикасност. Уредено е дека правните лица и трговци поединци кои имаат вработено најмалку две лица кои имаат овлстување за изработка на елаборат за енергетска ефикасност може да се стекнат со лиценцата. Едновремено со овие дополнувања се уредува и пропишува постапката и условите кои физичкото лице треба да ги исполнува за да може да се стекне со овластување за изработка на елаборат за енергетска ефикасност.
Со предлог законот се овозможува надлежните институции кои ги спроведуваат постапките согласно Законот за енергетика, податоците и доказите кои ги издаваат други институции да се прибавуваат по службена должност. На тој начин се овозможува избегнување на потребата за повеќекратно поднесување на исти документи во различни постапки, односно се овозможува поефикасно спроведување на постапките.
Исто така, со предлог Законот се воведуваат одредби со кои во постапките на инспекциски надзор кои се спроведуваат од страна на Државниот инспекторат за техничка инспекција и Државниот пазарен инспекторат да може да се изјави жалба против донесените решенија до Државната комисија за одлучување во управна постапка и постапка од работен однос во втор степен.
Законот чие изменување и дополнување се предлага, се заснова на истите начела врз кои се заснова Законот за енергетика.
III. ОЦЕНА ЗА ФИНАНСИСКИТЕ ПОСЛЕДИЦИ ОД ПРЕДЛОГ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на закон за изменување и дополнување на Законот за енергетика ќе предизвика позитивни финансиски импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на Предлогот на Закон за изменување и дополнување на Законот за енергетика не е потребно обезбедување на финансиски средства од Буџетот на Република Македонија.
Предлог на Закон за изменување и дополнување на 

Законот за енергетика

Член 1

Во Законот за енергетика („Службен весник на Република Македонија’’ бр. 16/11, 136/11, 79/13 и 164/13) во член 41 став 1 точка 3 се менува и гласи:
„3) формата, содржината и начинот на доставување на барањето за издавање, менување, продолжување, пренесување, суспендирање, одземање и престанување на важноста на лиценцата и времената лиценца во согласност со Законот за прибавување и размена на податоци по службена должност;

По точка 3) се додава нова точка 4) која гласи: 

4) формата, содржината на образецот за прибавување и размена на документи и податоци меѓу надлежните институции, како и начинот на прибавување и размена на  документи и податоци меѓу надлежните институции.’’

Точките 4), 5) и 6) стануваат точки 5), 6) и 7).
Член 2

Во член 51 во ставот (4) на крајот од реченицата, точката се брише и се додаваат зборовите „во согласност со Законот за прибавување и размена на податоци по службена должност, како и формата, содржината на образецот за прибавување и размена на документи и податоци меѓу надлежните институции и начинот на прибавување и размена на  документите и податоците меѓу надлежните институции од член 52-а од овој закон.”
Ставовите (5), (6), (7) и (8) стануваат ставови (6), (7), (8) и (9).
Член 3


Во член 52 став 1 точките 3), 4), 9) и 10) се бришат и се додава нов став 2 кој гласи:


„(2) Кон барањето подносителот е должен да достави доказ дека на сметка на Министерството за економија, односно на сметката на едницата на локалната самоуправа е извршена уплатата од член 52-а став (2) од овој закон.”
Член 4


По член 52  се додава нов член 52-а кој гласи: 







Член 52-а

„(1) Министерството за економија, односно градоначалникот на едницата на локалната самоуправа најдоцна во рок од 7 дена од денот на приемот на барањето за овластување за изградба на енергетски објект, по службена должност согласно закон ги прибавува следните докази за барателот на овластувањето и тоа:

1) Документи од регистрацијата на барателот,

2) документи од надлежен орган дека барателот не е во постапка за стечај или ликвидација,

3) решение со кое се дава согласност за спроведување на проектот, односно решение со кое се одобрува елаборатот за животна средина, доколку во согласно со закон, за проектот е потребна студија или елаборат,

4) извод од постојната планска документација, односно извод од државна урбанистичка планска документација или извод од локална урбанистичка планска документација. 



(2) Министерството за економија за податоците од став (1) на овој член наплаќа надоместок за прибавените докази и податоци по службена должност, во име и за сметка на институцијата од која е прибавен податокот и доказот во висина утврдена со тарифник пропишан согласно со закон.’’

Член 5
Во членот 136 во ставот (3) се додава нова реченица која гласи:

“Изјавата се издава врз основа на одобрен елаборат за енергетска ефикасност во рок не подолг од 30 дена од денот на поднесување на барањето.”
По ставот (3) се додаваат 28 нови става (4), (5), (6), (7), (8), (9), (10), (11), (12), (13), (14), (15), (16), (17), (18), (19), (20), (21), (22), (23), (24),(25), (26), (27), (28), (29), (30) и (31) кои гласат:

(4) Елаборатот за енергетска ефикасност (во натамошниот текст: елаборат) кој е составен дел на основниот проект го изработуваат трговци поединци или правни лица кои имаат добиено лиценца за изработка на елаборат за енергетска ефикасност од страна на министерот.
(5) Со лиценца за изработка на елаборат за енергетска ефикасност може да се стекне трговец поединец или правно лице кое има вработено најмалку две овластени лица за изработка на елаборат.
(6) Во постапката за донесување на решение за издавање на лиценца за изработка на елаборат, министерството наплаќа надоместок во износ од 6.000 денари.
(7) Формата и содржината на елаборатот, формата и содржината на лиценцата од ставот (4) на овој член и формата и содржината на овластувањето од ставот (18) на овој член ја пропишува министерот надлежен за работите од областа на енергетиката.
(8) Лиценцата  од ставот (4) на овој член се издава на барање од трговец поединец или правно лице. Барањето се поднесува на образец кој го пропишува министерот во согласност со Законот за прибавување и размена на податоци по службена должност. Кон барањето подносителот е должен да достави доказ дека на сметка на Министерството е извршена уплатата од ставот (6) на овој член. Министерството за економија по службена должност согласно закон прибавува решение за упис во трговски регистар и регистар на други правни лица, што го води Централниот регистар на Република Македонија, доказ за вработување на најмалку две овластени лица за изработка на елаборат за енергетска ефикасност и овластувањата на лицата за изработка на елаборат.
(9) Лиценцата  од ставот (4) на овој член важи за период од пет години со можност за продолжување од по пет години. Лиценцата може да се продолжи само ако трговецот поединец или правното лице докаже дека ги исполнува условите од став (8) од овој член. Трговецот поединец или правното лице поднесува барање за продолжување на лиценцата 30 дена пред истекот на рокот на важност.
(10) Трговецот поединец или правното лице кое се стекнало со лиценца од став (4) на овој член се должни во рок од 15 дена од настаната промена да го известат министерството за секоја настаната промена во уписот во трговскиот регистар и регистарот на други правни лица и/или за промената на вработените лица кои имаат овластување за изработка на елаборат, при што треба да приложи доказ за настанатите промени.

(11) Трговец поединец или правно лице кое поседува лиценца од став (4) на овој член  должно е најдоцна до 31 декември во тековната година да достават доказ од надлежен орган за водење евиденција на вработени лица за исполнување на условите од ставот (5) на овој член.
(12) Министерот донесува решение за одземање на лиценцата од став (4) на овој член  ако:

1) трговецот поединец или правното лице престане да го исполнува условот од став (5) од овој член;

2) трговецот поединец или правното лице не го извести министерството за секоја настаната промена во уписот во трговскиот регистар и/или за промената на вработените лица кои имаат овластување за изработка на елаборат согласно ставот (8) од овој член и
3) трговец поединец или правно лице не достави доказ од надлежен орган за водење евиденција на вработени лица од ставот (11) на овој член.
 (13) Министерот во рок не подолг од 30 дена од денот на поднесувањето на барањето донесува решение за издавање на лиценца за изработка на елаборат, доколку трговецот поединец или правното лице ги исполнува условите од ставот (8) од овој член, односно донесува решение со кое се одбива барањето за издавање на лиценца доколку трговецот поединец или правното лице не ги исполнува условите од ставот (8) од овој член.

(14) Против решението од став (12) и решението од став (13) на овој член може да се поведе управен спор.
(15) Министерството води евиденција на издадени лиценци за изработка на елаборат за енергетска ефикасност и истата ја објавува на својата веб страница.

(16) Носителите на лиценца од став (4) на овој член наплаќаат надоместок за изработката на елаборат за енергетска ефикасност, чија висина се утврдува врз основа на плоштината на корисната подна површина на зградата и не може да биде повисока од 60 денари/m2.
(17) Доколку носителот на лиценца од став (4) на овој член едновремено е носител и на лиценца за вршење на енергетска контрола, не може да ја издава изјавата од став (3) на овој член за проектот за кој го изработува елаборатот.
 (18) Со овластување за изработка на елаборат може да се стекне секое физичко лице ако ги исполнува следните услови:

1) да има најмалку високо образование во областа на градежништвото, архитектурата, машинството или електротехниката (диплома за завршено високо образование VII/1 или диплома согласно Болоњската декларација најмалку со 180 кредити според европскиот кредит трансфер систем (ЕКТС)) и
2) да има најмалку пет години работно искуство во струката на работи на проектирање и/или ревизија на проектна документација од областа на градежништвото, архитектура, машинство или електроенергетика, за што е потребно потврда од правното лице во кое е изработена проектната документација, односно потврда од правното лице во кое е извршена ревизијата.
(19) Физичкото лице доставува барање за издавање на овластување за изработка на елаборат за енергетска ефикасност до министерството. Кон барањето физичкото лице доставува доказ дека ги исполнува условите од став (18) на овој член. Во постапката за донесување на решение за издавање на овластување за изработка на елаборат за енергетска ефикасност, Министерството наплаќа административна такса согласно со Законот за административни такси.
(20) Министерството во рок не подолг од 30 дена од денот на доставување на барањето издава Решение за овластување за изработка на елаборат за енергетска ефикасност, доколку физичкото лице ги исполнува условите од ставот (18) од овој член, односно донесува решение со кое се одбива барањето за издавање на овластување доколку физичкото лице не ги исполнува условите од ставот (18) од овој член.
(21) Против решението со кое се одбива барањето за издавање на овластување за изработка на елаборат за енергетска ефикасност може да се поведе управен спор. 
(22) Овластувањето од став (18) на овој член важи за период од три години, со можност за продолжување од по три години. Лицето носител на овластување од став (18) на овој член поднесува барање за продолжување на овластувањето 30 дена пред истекот на рокот на важност на добиеното овластување.

(23) Министерството води евиденција на издадени овластувања за изработка на елаборат за енергетска ефикасност и истата ја објавува на својата веб страница.
(24) Елаборатот за згради за комерцијални и деловни намени (мали комерцијални и деловни единици, големи трговски единици, големи угостителски единици, деловни простори, хотелски комплекси и простори за собири), згради на јавните институции во областа на образование и наука, здравство и социјална заштита, култура и згради на други државните институции, згради за спорт и рекреација и други видови на згради коишто се загреваат на температура повисока од 12 0С го одобрува министерот, на предлог на Комисија за одобрување на елаборат за енергетска ефикасност.

(25) Комисијата од став (24) на овој член ја формира министерот, имајќи ја предвид соодветната и правична застапеност на припадниците на сите заедници. Комисијата е составена од седум члена, од кои по еден претставник од Министерството за економија, Министерството за транспорт и врски, Министерство за  локална самоуправа, Министерство за животна средина и просторно планирање, Комората на овластени архитекти и овластени инжинери на Република Македонија и двајца надворешни експерти, од кои еден од областа на градежништвото и еден од областа на енергетската ефикасност. Мандатот на членовите на Комисијата изнесува четири години. Комисијата донесува деловник за својата работа. Надворешните членови на Комисијата немаат право на одлучување. На надворешните членови на Комисијата им следува месечен надоместок за извршената работа што го определува министерот, а средствата се обезбедуваат од Буџетот на Република Македонија.   

(26) Елаборатот за згради за домување (во станбени куќи со посебен режим, во станбени куќи, во станбени згради како и згради за групно домување) го одобрува градоначалникот на единицата на локалната самоуправа, на предлог на Комисија за одобрување на елаборат за енергетска ефикасност.

(27) Комисијата од став (26) на овој член ја формира градоначалникот. Комисијата  е составена од пет члена, кои се експерти од областа на енергетската ефикасност и градежништвото. Мандатот на членовите на Комисијата изнесува четири години. Комисијата донесува деловник за својата работа. На надворешните членови на Комисијата им следува месечен надоместок за извршената работа што го определува градоначалниот на единицата на локалната самоуправа, а средствата се обезбедуваат од средствата на Буџетот на единицата на локалната самоуправа.

(28) Месечните надоместоци од ставовите (25) и (27) на овој член не можат да бидат повисоки од 30% од просечна плата исплатена во Република Македонија во претходната календарска година.

(29) Доколку елаборатот од ставовите (24) и (26) на овој член не ги содржи пропишаните елементи, министерот, односно градоначалникот на единицата на локалната самоуправа ќе го задолжи инвеститорот во рок не подолг од 15 дена од доставување на елаборатот да го усогласи елаборатот со пропишаните елементи. Доколку инвеститорот не постапи во предвидениот рок, министерот, односно градоначалникот на единицата на локалната самоуправа ќе донесе решение со кое не се одобрува елаборатот.
(30) Против решението со кое не се одобрува елаборатот инвеститорот може да заведе управен спор.

(31) Министерот, односно градоначалникот на единицата на локалната самоуправа во рок од 30 дена од доставувањето на елаборатот, односно усогласувањето на елаборатот издава решение со кое го одобрува елаборатот. Министерството, односно единицата на локалната самоуправа водат евиденција за одобрени елаборати и истата ја објавуваат на веб страница.

Ставот (4) кој станува став (32) се менува и гласи:
„По завршување на изградбата на згради или по значителна реконструкција на постојните згради од став 1 на овој член, инвеститорот е должен да  обезбеди сертификат за енергетски карактеристики на зградата и истиот да го поднесе во постапката за ставање во употреба согласно Законот за градење.
Ставовите (5), (6), (7) и (8) стануваат стaвови (33), (34), (35) и (36).
Во ставовите (1), (2), (3) и (35) зборовите “од ставот (8)” се заменуваат со зборовите “од ставот (36)”.
Во ставот (34) зборовите “до ставот (3)” се заменуваат со зборовите “од ставот (3)” и зборовите “од ставот (5)” се заменуваат со зборовите “од ставот (33)”.
Член 6

Во член 137-а ставот (3) втората реченица се менува и гласи:


„(3) Барањето се поднесува на образец кој го пропишува министерот во согласност со Законот за прибавување и размена на податоци по службена должност. Кон барањето подносителот е должен да достави доказ дека на сметка на Министерството е извршена уплатата од ставот (2) на овој член. Министерството за економија по службена должност согласно закон прибавува решение за упис во трговски регистар и регистар на други правни лица, што го води Централниот регистар на Република Македонија, доказ за вработување на најмалку двајца овластени енергетски контролори и овластувањата за енергетските контролори.’’

Член 7
Во член 143 во ставот (5) во точка 5) на крајот од реченицата сврзникот „и’’се заменува со точка и запирка.

Во ставот (5) во точка (6) точката на крајот од реченицата се заменува со сврзникот “и” и се додаваат две нови точки 7) и 8) кои гласат:
„7) формата и содржината на барањето за упис во регистарот на високоефикасните комбинирани постројки, како и формата и содржината на барањето за издавање на гаранции за потекло на електрична енергија произведена од високоефикасни комбинирани постројки во согласност со Законот за прибавување и размена на податоци по службена должност;
8) формата и содржината на образецот за прибавување и размена на документи и податоци меѓу надлежните институции, како и начинот на прибавување и размена на  документи и податоци меѓу надлежните институции од точка 4) на овој член.’’
Член 8

Во член 148 во ставот (1) во точка 7) зборот „и’’ на крајот од реченицата се брише и се додаваат две нови точки 8) и 9) кои гласат:

„8) формата, содржината и начинот на доставување на обрасците што се употребуваат во постапката за издавање на одобрение за испитување на потенцијалот на ветерната енергија, формата и содржината на барањето за упис во регистарот на постројки кои произведуваат електрична енергија од обновливи извори на енергија, како и формата и содржината на барањето за издавање на гаранции за потекло на електрична енергија произведена од обновливи извори на енергија во согласност со Законот за прибавување и размена на податоци по службена должност;
9) формата и содржината на образецот за прибавување и размена на документи и податоци меѓу надлежните институции, како и начинот на прибавување и размена на  документи и податоци меѓу надлежните институции од точка 7) на овој член и’’
Точката 8) станува точка 10).






Член 9
Во член 151 во ставот (3) втората реченица се  менува и гласи: 
„Регулаторната комисија за енергетика донесува Правилник за повластени производители во кој се пропишува начинот и постапката за стекнување на статус на повластен производител,  формата и содржината на образецот на барањето за стекнување на повластен статус во согласност со Законот за прибавување и размена на податоци по службена должност, начинот и постапката за донесување на одлука за користење на повластена тарифа, како и формата и содржината и начинот на водење на регистарот на повластени производители. Со правилникот се уредува и формата, содржината на образецот за прибавување и размена на документи и податоци меѓу надлежните институции, како и начинот на прибавување и размена на  документи и податоци меѓу надлежните институции.’’
Член 10
Во член 173 по став (1) се додава нов став (2) кој гласи:

“(2) Против решението од став (1) на овој член може да се изјави жалба до Државната комисија за одлучување во управна постапка и постапка од работен однос во втор степен“.
Ставот (2) станува став (3).
Член 11
Во член 174 по став (1) се додава нов став (2) кој гласи:
“(2) Против решението од став (1) на овој член може да се изјави жалба до Државната комисија за одлучување во управна постапка и постапка од работен однос во втор степен“.
Ставовите (2), (3), (4), (5), (6), (7), (8), (9) и (10) стануваат ставови (3), (4), (5), (6), (7), (8), (9),  (10) и (11).
Член 12

Во членот 190 по ставот (13) се додаваат три нови става (14), (15) и (16) кои гласат:
„(14) Глоба во износ од 3000 до 5000 евра во денарска противредност ќе му се изрече на трговец поединец или правно лице ако:
1) изготви елаборат без да поседува лиценца за изработка на елаборат (член 136 став (4));
2) издаде изјава без да поседува лиценца за вршење на енергетска контрола (член 136 став (3))и

3) носителот на лиценца за изработка на елаборат издаде изјава врз основа на одобрен елаборат за проектот за кој го изработил елаборатот  (член 136 став (17)).
(15) Глоба во износ од 700 до 1000 евра во денарска противредност ќе му се изрече на одговорното лице во правното лице за дејствијата од став (14) на овој член.
(16) Глоба во износ од 500 до 700 евра во денарска противредност ќе му се изрече на одговорното лице во трговецот поединец за дејствијата од став (14) од овој член.‘’
ПРЕОДНИ И ЗАВРШНИ ОДРЕДБИ







Член 13
Започнатите постапки пред денот на отпочнување на примена на  овој закон, за издавање, менување, продолжување пренесување, суспендирање, одземање и престанување на важноста на лиценцата и времената лиценца, за издавање на овластување за изградба на нови енергетски објекти, за издавање на одобрение за испитување на потенцијалот на ветерната енергија, за упис во регистарот на постројки кои произведуваат електрична енергија од обновливи извори на енергија, за издавање на гаранции за потекло на електрична енергија произведена од обновливи извори на енергија, за упис во регистарот на високоефикасните комбинирани постројки, за издавање на гаранции за потекло на електрична енергија произведена од високоефикасни комбинирани постројки и за стекнување стекнување на повластен статус за производство на електрична енергија од обновливи извори на енергија ќе завршат во согласност со одредбите од Законот за енергетика („Службен весник на Република Македонија’’ бр. 16/11, 136/11 и 79/13)  и прописите донесени врз основа на овој закон.
Постапките за издавање на овластување за енергетски контролор започнати до 05.12.2014 година ќе се завршат во согласност со одредбите од Законот за енергетика („Службен весник на Република Македонија’’ бр. 16/11, 136/11 и 79/13) и прописите донесени врз основа на овој закон.
Член 14


Прописот од член 136 став (7) утврден во член 5 на овој закон ќе се донесе најдоцна шест месеци од денот на влегувањето во сила на овој закон.

Член 15

Се овластува Законодавно-правната комисија на Собранието на Република Македонија да утврди пречистен текст на Законот за енергетика.

Член 16

Овој закон влегува во сила осмиот ден од денот на објавувањето во “Службен весник на Република Македонија”, а ќе се применува од 30.09.2013 година.

